
Formáli 

Ritgerðin Sjálfboðaliðar innan íþróttageirans: Hefur efnahagsástand áhrif á framboð 

þakkir fyrir góða aðstoð og gagnlegar ábendingar. Ég vil þakka Þuríði Guðmundsdóttur 

fyrir yfirlestur og aðstoð við málfræði. Ég vil einnig þakka Íþrótta- og Ólympíusambandi 

Íslands fyrir upplýsingaveitu. 

Útdráttur 

Umfjöllunarefni þessa verkefnis er sjálfboðastarf innan íþróttageirans. Markmið 

ritgerðarinnar er að athuga hvort efnahagsástand hafi áhrif á framboð sjálfboðaliða 

innan geirans og ef svo er hvort áhrifin séu jákvæð eða neikvæð. 

Farið verður yfir íslenskar rannsóknir og niðurstöður þeirra varðandi umfang 

sjálfboðastarfs á Íslandi, það er hverjir það eru sem taka þátt, hversu margar 

klukkustundir fara í starfið og hvaða ástæður liggja að baki þátttöku. Auk þess verður 

farið yfir erlendar rannsóknir sem benda til þess að þátttaka í sjálfboðastarfi skili sér í 

hærri tekjum og leiði jafnvel til launaðrar vinnu fyrir atvinnulausa einstaklinga. 

Niðurstöður rannsókna sem gerðar hafa verið erlendis á því hvort bankakreppan sem 

fór af stað árið 2008 hafi haft einhver áhrif á framboð sjálfboðaliða sýna að þeim hafi 

fjölgað. Atvinnulausum einstaklingum sem sóttu um þátttöku í sjálfboðastarfi fjölgaði 

einnig í kjölfar kreppunnar samkvæmt þessari rannsókn. 

Samkvæmt niðurstöðum úr bandarískum gögnum sem unnið var úr við smíði 

þessarar ritgerðar kom í ljós að sjálfboðaliðum innan íþróttageirans hafi fjölgað á 

tímabili svo túlka má að slæmt efnahagsástand í samfélagi hafi jákvæð áhrif á framboð 

sjálfboðaliða innan íþróttageirans. 

1 Inngangur 

Markmið ritgerðarinnar er að svara spurningunni hvort efnahagsástand hafi áhrif á 

framboð sjálfboðaliða og þá aðallega innan íþróttageirans. Áhugavert er að sjá hvort 

aukið atvinnuleysi leiði til þess að fleiri einstaklingar gerist sjálfboðaliðar en margt 

bendir til þess að sjálfboðaliðum hafi fjölgað í kjölfar bankakreppunnar á Íslandi. Því 

miður eru engar stofnanir á Íslandi sem halda utan um gögn varðandi fjölda 

sjálfboðaliða innan íþróttageirans og því var ekki hægt að framkvæma neinar marktækar 

rannsóknir um sjálfboðastarf hér á landi eins og upphaflega var ætlað. Þess í stað var 

notast við gögn frá Bandaríkjunum til að meta hvort framboð sjálfboðaliða hafi aukist 

eða dregist saman þegar atvinnuleysi var hvað mest. 

Í upphafi ritgerðarinnar er að finna skilgreiningu á sjálfboðaliða auk helstu ástæðum 

fyrir þátttöku fólks í sjálfboðastarfi. Einnig verður komið inn á hvernig best er að 

ráðstafa vinnu og frístundum með tilliti til sjálfboðastarfs. Greint verður frá íslenskri 

rannsókn sem kannaði sjálfboðastarf og hverjir tækju þátt. Því næst verður fjallað um 

Íþróttahreyfinguna á Íslandi og verðmæti sjálfboðastarfsins fyrir þjóðfélagið. 

Atvinnuleysi spilar stóran þátt í ritgerðinni en sérstakur kafli skilgreinir atvinnuleysi 

og hvaða áhrif það hefur á ýmsa hluti. 

Þar á eftir verður fjallað um verga landsframleiðslu sem mælikvarða á 

efnahagsstarfsemi og hvernig hún er að öllum líkindum vanmetin þar sem verðmæti 

sjálfboðastarfs er ekki meðtalið. Erfitt er að mæla nákvæmt virði sjálfboðastarfs og 

sumir fræðimenn segja að það eigi hreinlega ekki að reyna að hengja peningalegt virði á. 

Komið verður inn á mikilvægi sjálfboðaliða á stórum íþróttaviðburðum eins og á 

Ólympíuleikunum en þar eru sjálfboðaliðar lykillinn að velgengni leikanna.  

Bandarísku gögnin og niðurstöður um tengslin milli sjálfboðastarfs og atvinnuleysis 

verða útskýrð betur en þar að auki verður fjallað um rannsókn sem gerð var í Norður 

Írlandi sem athugaði áhrif kreppunnar á sjálfboðaliða. Í lok ritgerðarinnar verður farið 

yfir ýmis skrif og rannsóknir sem benda til þess að þátttaka í sjálfboðastarfi hafi marga 

góða kosti í för með sér. Efni ritgerðarinnar verður dregið saman í lokaorðum og 

rannsóknarspurningunni svarað eftir bestu getu. 

2 Sjálfboðaliði 

Sjálfboðaliði er sá aðili sem vinnur launalaust, að eigin frumkvæði og öðrum til hagnaðar 

(Volunteering England, e.d.). 

Flestir sjálfboðaliðar gefa tíma sinn af fúsum og frjálsum vilja en þó eru sumir sem 

gera það vegna utanaðkomandi þrýstings. Þessi þrýstingur gæti til dæmis komið frá 

íþróttafélögum. Einstaklingur sem á barn sem stundar íþróttagrein innan félags gæti 

þurft að taka þátt í sjálfboðastarfi á einhverjum tímapunkti ef til þess væri ætlast að allir 

tækju þátt í samstarfinu. 

Það að vera sjálfboðaliði getur falið í sér margvísleg störf. Sjálfboðaliði innan 

íþróttahreyfingarinnar getur unnið við mótshald, leiki, setu í stjórn eða nefnd, í 

sjoppusölu, gæslu, verið farastjóri í innanlandsferðum sem og utan svo eitthvað sé 

nefnt. Margt getur spilað inn í ástæður þess að einstaklingur vilji gerast sjálfboðaliði. Til 

dæmis er það góð leið við að mynda tengslanet, kynnast nýju fólki, vera í góðum 

félagsskap auk þess sem þetta er tækifæri til að læra leikreglur, aga og tiltekin 

vinnubrögð sem geta nýst á vinnumarkaði sem og í samfélaginu. Foreldrar geta einnig 

með framlagi og stuðningi sínum myndað sterkari tengsl við börnin sín þar sem meiri 

tími gefst fyrir fjölskylduna að vera saman. 

2.1 Helstu ástæður þess að fólk vinnur sjálfboðastörf 

Ýmsar ástæður geta verið fyrir því að fólk vinnur sjálfboðastörf enda getur það farið eftir 

eðli sjálfboðastarfa, aðstæðum fólks og hverskonar félagasamtök unnið er fyrir. Gerðar 

hafa verið rannsóknir á þessu á Íslandi og var ein þeirra partur af verkefni allra 

Norðurlandanna en Sigrún Júlíusdóttir og Sigurveig H. Sigurðardóttir tóku að sér að 

framkvæma rannsóknina fyrir Íslands hönd árið 1994. Lagður var fyrir staðlaður 

spurningalisti (The Volunteer Functions Inventory, VFI) sem gerður var af Bandaríkja-

mönnunum Clary, Snyder og Ridge. Á listanum eru 30 staðhæfingar sem gefa til kynna 

30 ástæður fyrir því að fólk gerist sjálfboðaliðar. Frumþættir eða forsendur fyrir því að 

fólk tekur þátt í sjálfboðastarfi eru sex, þau gildi eru: 

 Gildismat eða persónulegt gildi en fyrir suma er mikilvægt að vita að þeir séu 
að hjálpa öðrum. Fólk fær ánægju út úr því að vita til þess að aðstoðin sem 
það veitir er sprottin af fórnfýsi og óeigingirni. 

 Skilningsþörf er eitt gildi þar sem einstaklingar geta öðlast betri skilning á 
hreyfingunni sem það þjónar eða á sjálfu sér. 

 Sjálfsvirðing er mikilvægur þáttur en sumir stunda sjálfboðastörf til að líða 
betur með sjálfa sig því þeim finnst þeir mikilvægir og þarfir. 

 Einstaklingar taka þátt í sjálfboðastarfi til að fullnægja félagslegum þörfum.  

 Sumir hugsa um völd þegar kemur að því að gerast sjálfboðaliði þar sem þeir 
geta beitt sér í samfélaginu og haft áhrif. 

 Margir hugsa um það að geta komist í náin tengsl við nýtt fólk og þar með 
myndað sambönd sem gæti leitt til atvinnumöguleika. Þetta kallast framaþörf 
(Sigrún Júlíusdóttir og Sigurveig H. Sigurðardóttir, 1997). 

Niðurstöður úr rannsókninni sýndu að gildismatið var helsta ástæðan fyrir þátttöku í 

sjálfboðastarfi. Fyrir 84% kvenna og 76% karla skipti það miklu máli. Næst á eftir komu 

skilningsþörf, sjálfsvirðing og félagsleg þörf en það sem skipti fólki minnstu máli voru 

völd og framaþörf (Sigrún Júlíusdóttir og Sigurveig H. Sigurðardóttir, 1997). 

Steinunn Hrafnsdóttir gerði rannsókn í byrjun árs 2005 í þeim tilgangi að kanna 

viðhorf fólks til sjálfboðastarfa. Úrtakið var einstaklingar á aldrinum 18-80 ára um allt 

land, valið með tilviljunarúrtaki úr þjóðskrá, alls 1500 manns. Svarhlutfallið var 58% eða 

825 manns (Steinunn Hrafndsóttir, 2006).  

Spurt var af hvaða ástæðum viðkomandi gerðist sjálfboðaliði en 38,2% svarenda 

sögðust stunda sjálfboðastörf af persónulegum ástæðum sem tengdar væru eigin 

þörfum eða fólks sem það þekkti. Næst algengasta ástæðan með tæp 23% svarenda var 

að fólki langaði til að hjálpa öðrum og tæp 17% sögðust taka þátt vegna áhuga á 

málefninu (Steinunn Hrafndsóttir, 2006). 

Svo virðist sem enginn munur hafi verið á milli kvenna og karla um ástæður fyrir því 

að vinna sjálfboðastörf. Ástæður eftir fjölskyldumynstri voru þó mismunandi. Pör með 

tvö börn eða fleiri (52,5%) og einhleypir með barn/börn (40%) nefndu helst að 

persónulegar ástæður væru fyrir þátttöku en auk þess vildu einhleypir með barn/börn 

hjálpa öðrum (40%) í meira mæli en aðrir hópar. Þessar niðurstöður ættu ekki að koma 

mörgum á óvart því flestir foreldrar vilja taka þátt í tómstundum barna sinna eftir bestu 

getu og eru sjálfboðastörf góð leið til þess (Steinunn Hrafndsóttir, 2006). 

Þegar svarendur voru spurðir um ástæður fyrir því að vinna ekki sjálfboðastörf var 

helsta ástæðan að þeir hefðu ekki tíma til aflögu (38,5%) og næst á eftir að þeir hefðu 

ekki verið beðnir um það (28,1%) (Steinunn Hrafndsóttir, 2006). 

Kannanir og niðurstöður sem þessar eru afar mikilvægar fyrir frjáls félagssamtök sem 

reiða sig á sjálfboðaliða. Með slíkum upplýsingum er hægt að samræma þarfir 

sjálfboðaliða og markmið stofnunarinnar sem unnið er fyrir. Með því að þekkja þarfir 

meðal sjálfboðaliða getur félagið eða stofnunin hagað störfum sínum á þann hátt að þau 

nái til fleiri aðila (Sigrún Júlíusdóttir og Sigurveig H. Sigurðardóttir, 1997). Við 

skipulagningu sjálfboðastarfa þurfa félögin að taka tillit til þess að sjálfboðaliðar hafa 

mismunandi væntingar og þarfir. Með því að hafa þær upplýsingar í sínum fórum geta 

félögin komist að því hvernig á að laða að sjálfboðaliða, fundið verkefni við þeirra hæfi 

auk þess sem þekking er til staðar um hvers konar hvatning og umbun virkar best 

(Steinunn Hrafndsóttir, 2006). 

Svo að einstaklingar sjái sér fært um að taka þátt í sjálfboðastarfi þurfa þeir að hafa 

til þess tíma. Erfitt getur verið að finna gott jafnvægi á milli þess að vinna og njóta 

frístunda og sérstaklega ef við bætist sú hugmynd að gerast sjálfboðaliði. 

3 Ráðstöfun vinnu og frístunda 

Þar sem það eru einungis 24 tímar í sólarhring þurfa einstaklingar að ákveða hvernig 

þeir vilja ráðstafa þeim tíma dag hvern. Hvernig getur maður hámarkað hamingju sína 

með því að skipta tímanum upp á milli vinnu og frístunda? Það er engin ein rétt leið þar 

sem fólk hefur mismunandi þarfir og notagildi. Sumir lifa fyrir vinnuna sína og vilja helst 

eyða sem flestum stundum þar á meðan öðrum þykir ekkert sérstaklega gaman að vinna 

og þá vilja þeir ef til vill nýta sem mestan tíma í eitthvað sem þeim þykir skemmtilegt 

eins og að stunda sín áhugamál. Hins vegar er ekki hægt að nýta allan tímann í frístundir 

því þá fengi einstaklingurinn engar tekjur svo það þarf að finna gott jafnvægi á milli 

vinnu og frítíma. Starfsmaðurinn öðlast notagildi við að neyta vara og njóta frístunda. 

Hann neytir mismunandi vara og dreifir frístundum sínum á marga vegu eins og til 

dæmis að sofa, horfa á sjónvarpið, þrífa heimilið, elda og svo framvegis. Til að einfalda 

hlutina er búið að taka saman allar þær vörur og þjónustu sem starfsmaður neytir og 



 

12 

setja í neyslu stuðulinn c, mældur í dollurum. Eins er búið að skipta tíma, T, á milli 

frístunda l og vinnu h ≡ T – l. Í hagfræðinni er smekkur einstaklings fyrir mismunandi 

samsetningu neyslu og frístunda táknaður með notagildisfallinu: 

u = U(c, l), 

þar sem u stendur fyrir notagildi einstaklings og fallið U(c, l) segir til um ánægju sem 

fengin er úr öllum mögulegum samsetningum neyslu og frístunda (Laing, 2011). 

Markmið einstaklings hlýtur því að vera að hámarka hamingju sína, því hærra sem u er 

því hamingjusamari er hann. 

Þegar einstaklingur ákveður að gerast sjálfboðaliði verður hann að eyða hluta af tíma 

sínum í sjálfboðastarfið. Hann er þá annað hvort að fórna tíma sem hefði farið í vinnu 

eða í frístundir. Ganga má út frá því að einstaklingur fái meira út úr því að vinna 

sjálfboðastarf en að vinna launað starf eða nýta frítímann í hvíld eða aðrar frístundir. 

Einstaklingurinn getur þó ekki eytt öllum sínum tíma í sjálfboðastörf því hann verður 

einnig að borða, vinna og hvílast. Sumar rannsóknir sýna fram á að þegar einstaklingur 

þarf ekki að vinna margar vinnustundir, vegna hárra tekna, er líklegt að hann eyði 

einhverjum af tíma sínum í sjálfboðastörf í stað launaðrar vinnu (Docstoc, 2010). 

Með því að bæta sjálfboðastarfi inn í upphaflega notagildisfallið fæst nýtt 

notagildisfall: 

u = U(c, l, v), 

þar sem c og l standa ennþá fyrir neyslu og frístundir og v er góðgerðarstarf sem er 

fall af tveimur þáttum, annars vegar tíma sem fer í sjálfboðastarf (Tv) og hins vegar 

fjárframlögum (D). Einstaklingur getur hámarkað notagildi sitt út frá þessum þremur 

þáttum á eftirfarandi hátt: 

Hám. U(c, l, v)  

með tilliti til 

v = V(Tv, D), 

tekjubandi c + D = W Tw + Y og tímatakmörkun Tw + Tv + l = 1, þar sem W = laun, Tw = 

tími sem fer í launað starf, Y = tekjur aðrar en laun og D = fjárframlög. Heildartími og 

verð vara eru 1. Tími einstaklings sem fer í sjálfboðastarf ræðst því af eftirfarandi 

þáttum: 

Tv = a + bW + xY + s, 

þar sem b er háð jákvæðum tekjuáhrifum og neikvæðum staðkvæmdaráhrifum og x 

er tekjuáhrif á fjárframlög. Breytan s er „smekkur“ hvers neytanda, sem er jákvæð fyrir 

einstaklinga sem fær meira notagildi út úr því að taka þátt í sjálfboðastarfi og neikvæð 

fyrir þá sem fá minna notagildi út úr þátttöku (Freeman, 1997). 

Sjálfboðastarf er viðurkennt sem form vinnu en á sama tíma er það form neyslu. 

Vinna sjálfboðaliða felur í sér bæði framleiðslu á vöru eða þjónustu en einnig neyslu á 

táknrænu gæði (Wilson og Musick, 1997). Þar sem sjálfboðastarf er ekki mælt sem vinna 

er það ekki tekið með þegar reiknað er út verg landsframleiðsla. Til að geta reiknað út 

hversu mikið verg landsframleiðsla er vanmetin þarf að vita hversu hversu margir taka 

þátt í sjálfboðastarfi, hvert virði á klukkutímann er og hversu margir klukkutímar fara í 

starfið en þeir þættir verða athugaðir í næstu köflum. 

4 Rannsókn á sjálfboðastarfi á Íslandi 

Í rannsókn Steinunnar Hrafnsdóttur sem fjallað var um fyrr í þessari ritgerði skoðaði hún 

ástæður fólks fyrir þátttöku í sjálfboðastarfi en einnig umfang þess hér á landi (Steinunn 

Hrafnsdóttir, 2005). 

Af þeim 825 sem svöruðu sögðust 40,3% hafa unnið sjálfboðastörf síðastliðna tólf 

mánuði. Svarendur stunduðu að meðaltali sjálfboðastörf í 215 klukkustundir á ári. Karlar 

unnu að meðaltali 249 klukkustundir á ári en konur 178 klukkustundir. Algengustu 

sjálfboðaliðasamtök sem unnið var fyrir voru íþróttafélög eða 18%, foreldrafélög/skólar 

14,5% og góðgerðar- og líknarfélög 11%. Þar á eftir komu samtök eins og hjálpar-, 

björgunar- og slysavarnarfélög, kirkju- og trúarhópar og stjórnmálaflokkar eða samtök. 

Skipting karla og kvenna var nokkuð jöfn eða 42% karlar og 39% konur en töluverður 

munur var á því hvers konar sjálfboðastörfum fólk gegndi og fyrir hvaða samtök. Til að 

mynda vann rúmlega helmingur karlmanna, það er 53%, fyrir íþróttafélög en aðeins 30% 

kvenna (Steinunn Hrafnsdóttir, 2005). 

5 Íþróttahreyfingin á Íslandi 

Íþróttahreyfingin samanstendur af tveimur landssamtökum, Íþrótta- og 

Ólympíusambandi Íslands (ÍSÍ), stofnað árið 1912, og Ungmennafélagi Íslands (UMFÍ), 

stofnað árið 1907 sem er fjölmennasta áhugamannahreyfing á Íslandi (Ungmennafélag 

Íslands, e.d.). Íþrótta- og Ólympíusamband Íslands er landssamband héraðssambanda, 

íþróttabandalaga og sérsambanda og er æðsti aðili frjálsrar íþróttastarfsemi á landinu. 

Tilgangur ÍSÍ er meðal annars að efla, samræma og skipuleggja íþróttastarfsemi 

áhugamanna (ÍSÍ, e.d.-a). UMFÍ skiptist í héraðssambönd og ungmennasambönd. 

Markmið UMFÍ er ræktun lýðs og lands með því meðal annars að standa fyrir iðkun 

íþrótta og stuðla að heilbrigðum lífsháttum og hollri hreyfingu (Ungmennafélag Íslands, 

e.d.). 

Samkvæmt tölum frá árinu 2011 voru íþróttahéruð landsins 25 að tölu, 7 

íþróttabandalög og 18 héraðssambönd. Fjöldi félaga voru 421 árið 2011 og sérsambönd 

28 talsins (Óskar Örn Guðbrandsson, 2013). 

6 Áætlað virði sjálfboðastarfs íþróttafélaganna 

Árið 2006 skrifaði Þórdís Lilja Gísladóttir Meistararitgerð við Háskólann á Bifröst sem bar 

heitið: Hagrænt gildi íþrótta í íslensku nútímasamfélagi. Í þeirri ritgerð kom hún aðeins 

inn á sjálfboðastarfið innan íþróttahreyfingarinnar. Hún vann úr ársskýrslum frá 

sérsamböndum, héraðssamböndum, íþróttabandalögum, félögum og landssamböndum 

og taldi út fjölda nefnda, stjórna og ráða. Til að ofmeta ekki fjölda sjálfboðaliða gekk hún 

út frá því að öll félög hefðu aðeins tvær nefndir en misjafnt getur verið hversu margar 

nefndir eru innan félaga. Þórdís fann út að félagseiningarnar voru samtals 930 sem allar 

höfðu stjórnir, sem sagt aðalstjórnir og stjórnir deilda, eins og sjá má í töflu 1 (Þórdís 

Lilja Gísladóttir, 2006). 

Tafla 1. Fjöldi sjálfboðaliða starfandi í stjórnum deilda, félaga, héraðssambanda, íþróttabandalaga, 
sérsambanda og landssamtaka árið 2004. Heimild: Þórdís Lilja Gísladóttir, 2006. 

 

Félagseining: 

Fjöldi  
félagseininga 

Samtals  
stjórnarmenn 

7 manna stjórnir deilda (áætlun) 513 3.591 

7 manna stjórnir félaga (áætlun) 354 2.478 

3-16 manna stjórnir héraðssambanda 27 197 

3-16 manna stjórnir sérsambanda 34 235 

14 stjórnarmenn ÍSÍ 1 14 

11 stjórnarmenn UMFÍ 1 11 

Samtals: 930 6.526 

 

Svipuð tafla var sett upp fyrir fjölda sjálfboðaliða í nefndum og ráðum 

íþróttahreyfingarinnar árin 2004-2005 en með því er átt við til dæmis foreldraráð og 

ýmsar nefndir á vegum aðila innan hreyfingarinnar (Þórdís Lilja Gísladóttir, 2006). Sjá 

töflu 2. 

Tafla 2. Fjöldi sjálfboðaliða í nefndum og ráðum íþróttahreyfingarinnar árið 2004-2005. Heimild: Þórdís 
Lilja Gísladóttir, 2006. 

 

Félagseining: 

Fjöldi  
félagseininga 

Samtals  
stjórnarmenn 

10 manns í nefndum og ráðum deilda (áætlun) 513 5.130 

10 manns í nefndum og ráðum félaga (áætlun) 354 3.540 

77 nefndir og ráð héraðssambanda 27 269 

193 nefndir og ráð sérsambanda 34 947 

9 nefndir og ráð ÍSÍ 1 49 

25 nefndir og ráð UMFÍ 1 84 

Samtals: 930 10.019 

 

Með því að leggja saman þessar tvær heildar tölur fæst að fjöldi sjálfboðaliða í 

stjórnum og nefndum íþróttahreyfingarinnar á Íslandi var samtals 16.545 árin 2004-

2005. Þórdís notaði þessa tölu til að finna út að áætlað virði sjálfboðaliða sem var þá um 

4 milljarðar, miðað við meðallaun íþróttakennara og 995 ársverk. Heildarvirði 

sjálfboðastarfs mat hún 7-8 milljarða (Þórdís Lilja Gísladóttir, 2006).  

Í dag er líklegt að virði sjálfboðastarfs sé enn hærra en erfitt er þó að segja til um það. 

Varast skal að taka of mikið mark á tölum sem þessum þar sem þær segja einungis til um 

peningalegt virði starfsins og taka því ekki tillit til annarra hluta sem eru meira virði en 

peningar. 

7 Er verg landsframleiðsla vanmetin? 

Verg landsframleiðsla (VLF) er mælikvarði á þá verðmætasköpun sem verður í 

efnahagslífinu. Hún er markaðsvirði allrar vöru og þjónustu sem framleidd er til 

endanlegra nota innan lands á tilteknu tímabili (Evrópuvefurinn, 2011). Þar sem mæling 

á vergri landsframleiðslu tekur bæði til áþreifanlegs varnings sem og óáþreifanlegrar 

þjónustu er líklegt að hún sé vanmetin vegna þess að eitt af því sem ekki er reiknað með 

í VLF er gildi sjálfboðastarfs. Allir sá tími og vinna sem fer í sjálfboðastarf innan 

íþróttahreyfingarinnar á Íslandi er til dæmis hvergi skráð. 

Fyrr í þessari ritgerð var fjallað um rannsókn á sjálfboðastarfi á Íslandi sem 

framkvæmd var af Steinunni Hrafnsdóttur árið 2005. Í þeirri rannsókn kom í ljós að 

svarendur stunduðu að meðaltali sjálfboðastörf í 215 klukkustundir á ári. Ef gengið er út 

frá því að þessar tölur hafi einnig átt við árið 2012 er hægt að finna út heildarverðmæti 

vinnu hvers sjálfboðaliða. Með því að skoða meðallaun hjá Hagstofu Íslands fyrir árið 

2012 má sjá að heildarverðmæti vinnu hvers sjálfboðaliða var tæp 496.000 kr. það ár 

(Hagstofa Íslands, 2014). Þessi tala sýnir aðeins verðmæti vinnu eins sjálfboðaliða svo 

auðvelt er að ímynda sér að upphæð VLF ár hvert sé töluvert lægri en hún væri ef virði 

vinnu allra sjálfboðaliða væri tekið með í reikninginn. 

Í grein einni sem ber heitið The Value of Volunteering er þó mælt á móti því að reyna 

að finna peningalegt virði sjálfboðastarfs (Brummel, 2001). Enda er kannski ekki rétt að 

reyna að gefa því eitthvað virði þar sem starfið snýst ekki um peninga heldur að inna 

vinnu án launa. Hægt er að taka saman klukkustundirnar sem fara í sjálfboðastarf en 

ekki peningalegt virði enda getur það verið hættulegt og grunnfærnislegt. Ef það er gert 

er verið að gera ráð fyrir því að einungis hagfræðilegar mælingar séu gagnlegar og einnig 

að sjálfboðaliðar séu frítt vinnuafl. Þetta þarf að varast þar sem sjálfboðastarfið gæti þá 

komið í stað launaðar vinnu. Verið er að gefa í skyn að ólaunuð vinna sé ekki eins 

verðmæt. Eins yrðu þá tímar sjálfboðaliða flokkaðir sem vinnustundir í stað framlags 

eins og þeir eiga að vera (Brummel, 2001). 

Sumum finnst ekkert að því að reyna að verðmeta sjálfboðastarfið á meðan aðrir eru 

algjörlega á móti því. Þeir sem eru á móti því halda því fram að raunverilegt gildi 

starfsins yrði vanmetið. Í grein þeirri sem vitnað var í hér á undan er talað um að ef 

nauðsyn krefur sé í lagi að taka saman klukkutímana en passa þarf að láta tölurnar ekki 

blinda sig. Virði sjálfboðaliða er mun dýpra, meira fullnægjandi og miklu mikilvægara 

sem gjöf til samfélagsins heldur en peningar geta nokkuð tíman sagt til um eða mælt 

(Brummel, 2001). 

Þeir aðilar sem vilja hengja peningalegt virði á sjálfboðastarfið hafa reynt að gera 

það. Í skýrslu á heimasíðu Independentsector er hægt að finna áætlað virði í 

bandarískum dollurum en þar sem virðið er misjafnt á milli fylkja í Bandaríkjunum hefur 

eftirfarandi tafla verið sett upp (Independent Sector, 2013). 

Tafla 3. Virði sjálfboðaliða í dollurum á klukkutíma, flokkað eftir fylkjum fyrir árið 2013. Heimild: 
Independent Sector, 2013. 

Alabama: $20.50 Illinois: $24.08 Montana: $19.64 Rhode Island: $23.53 

Alaska: $26.50 Indiana: $21.56 Nebraska: $20.13 South Carolina: $20.15 

Arizona: $22.52 Iowa: $20.93 Nevada: $19.05 South Dakota: $19.04 

Arkansas: $18.93 Kansas: $20.88 New Hampshire: $22.86 Tennessee: $20.13 

California: $26.34 Kentucky: $19.68 New Jersey: $25.33 Texas: $23.40 

Colorado: $25.10 Louisiana: $22.13 New Mexico: $19.77 Utah: $22.65 

Connecticut: $26.43 Maine: $20.10 New York: $26.45 Vermont: $21.65 

Delaware: $20.29 Maryland: $25.43 North Carolina: $21.04 Virginia: $24.49 

D.C.: $38.69 Massachusetts: $27.00 North Dakota: $23.92 Washington: $26.72 

Florida: $21.24 Michigan: $22.13 Ohio: $21.40 West Virginia: $19.76 

Georgia: $22.25 Minnesota: $24.31 Oklahoma: $20.88 Wisconsin: $21.78 

Hawaii: $22.16 Mississippi: $19.35 Oregon: $21.35 Wyoming: $23.16 

Idaho: $19.92 Missouri: $21.17 Pennsylvania: $21.94  

 

Í töflu 3 má sjá peningalegt virði sjálfboðaliða á klukkutíma í bandarískum dollurum 

sem er mismunandi eftir fylkjum. Sjá má að D.C. er með hæsta mælda virðið eða 38,69 

dollara en Arkansas með það lægsta eða 18,93 dollara á klukkutíma, munurinn þar á 

milli er 19,76 dollarar. Eins hefur verið reiknað út áætlað virði sjálfboðaliða fyrir árið 

2013 en það var metið á 22,55 dollara á klukkutíma (Independent Sector, 2013). 

Tafla 4. Saga virðis sjálfboðaliða í dollurum á klukkutíma árin 1980-2013. Heimild: Independent Sector, 
2013. 

1980: $7.46 1992: $12.05 2003: $17.19 

1981: $8.12 1993: $12.35 2004: $17.55 

1982: $8.60 1994: $12.68 2005: $18.04 

1983: $8.98 1995: $13.05 2006: $18.77 

1984: $9.32 1996: $13.47 2007: $19.51 

1985: $9.60 1997: $13.99 2008: $20.25 

1986: $9.81 1998: $14.56 2009: $20.85 

1987: $10.06 1999: $15.09 2010: $21.36 

1988: $10.39 2000: $20.85 2011: $21.79 

1989: $10.82 2001: $16.27 2012: $22.14 

1990: $11.41 2002: $16.74 2013: $22.55 

1991: $11.76   

 

Tafla 4 sýnir hvernig virði sjálfboðaliðans á klukkustund í dollurum hefur breyst á 

árunum 1980-2013. Verðmæti tíma sjálfboðaliðans er byggt á tekjum á klukkutíma sem 

hægt er að nálgast hjá Bureau of Labor Statistics. Samkvæmt tölum af síðu Corporation 

for National and Community Service (CNCS) voru um 64,5 milljónir Bandaríkjamanna, 

eða um 26,5% fullorðinna, sem gáfu 7,9 milljarða klukkutíma í sjálfboðastörf árið 2012 

sem samsvarar 175 milljarða Bandaríkjadollara (CNCS; e.d.). 

8 Atvinnuleysi og áhrif þess 

Seinna í þessari ritgerð verður komið inn á það hvernig atvinnuleysi hefur haft áhrif á 

framboð sjálfboðaliða innan íþróttageirans í Bandaríkjunum en hér verður farið í frekari 

útskýringu á hugtakinu atvinnuleysi. Auk þess verður dregin upp mynd til að sýna 

hvernig atvinnuleysi í Bandaríkjunum hefur þróast síðastliðin ár og fjallað um hvernig 

atvinnuleysi getur haft áhrif á hamingju. 

8.1 Skilgreining á atvinnuleysi 

Total Civilian Nonistitutional Population (TP) eða heildarfjöldi óbreyttra borgara á við 

um alla þá einstaklinga sem eru á aldrinum 16 ára og eldri búsettir í einu af fimmtíu 

fylkjum Bandaríkjanna og eru ekki vistmenn stofnana eða í fangelsi. Oftast er talað um 

þennan hóp sem fólk á vinnufærum aldri (e. working-age population). Einstaklingur í 

þessum hóp getur síðan verið á vinnumarkaði eða ekki. TP er skipt í tvo hópa (Laing, 

2011): 

TP ≡ L + N 

þar sem L táknar fjölda starfsmanna á vinnumarkaði og N fjölda fólks utan 

vinnumarkaðs. Einstaklingur á vinnumarkaði getur síðan verið starfandi eða atvinnulaus. 

Atvinnuleysi á sér stað þegar einstaklingur sem er virkur í atvinnuleit og er tilbúinn til að 

vinna finnur ekki starf (Laing, 2011). 

8.2 Atvinnuleysi síðustu ár 

 

Mynd 1. Meðalatvinnuleysi í Bandaríkjunum árin 2002-2013. Heimild: Statista, 2014. 

Á mynd 1 má sjá meðalatvinnuleysi í Bandaríkjunum árin 2002-2013. Eftir árið 2003 

fór atvinnuleysi lækkandi eða allt til ársins 2007 þegar það hækkaði örlítið aftur. 

Ástæðan fyrir því að atvinnuleysi fór lækkandi er hægt að rekja til efnahagsástands þar í 

landi sem var þá á blússandi siglingu. Sigling þessi tók þó fljótt enda eða árið 2008 þegar 

fjárfestingabankinn Lehman Brothers féll og hrinti af stað bankakreppu. Atvinnuleysi fór 

úr því að vera 4,62% árið 2007 yfir í að vera 9,28% árið 2009. Atvinnuleysi náði svo 

hámarki árið 2010 en þá var meðalatvinnuleysi í Bandaríkjunum 9,63%. Síðan þá hefur 

efnahagsástandið farið batnandi hægt og rólega en atvinnuleysi var komið niður í 7,35% 

árið 2013. Þegar atvinnuleysi var sem mest var reynt að koma með úrræði fyrir 

atvinnulausa en ein af þeim lausnum var einmitt þátttaka í sjálfboðastarfi. 

Á Íslandi býður Vinnumálastofnun atvinnulausum einstaklingum upp á samning um 

sjálfboðastarf. Á heimasíðu þeirra er hægt að finna umsóknareyðublað þar sem sótt er 

um sjálfboðastarf. Fylla þarf út hvaða félagssamtök unnið er fyrir, tengilið í 

félagssamtökum, á hvaða vettvangi félagsstarfið er og lýsingu á helstu verkefnum 

sjálfboðaliða (Vinnumálastofnun, e.d.). Ef einstaklingur fer á svona samning, sem 

stendur oftast í hálft ár, þarf hann ekki að vera í skylduúrræðum Vinnumálastofnunar á 

meðan eins og til dæmis að sækja námskeið. Atvinnuleitandi þarf þó að vera í virkri 

atvinnuleit jafnhliða sjálfboðastarfi sínu og er heimilt að þiggja starf á 

samningstímabilinu ef launuð vinna býðst. Fljótlega eftir kreppu var mikil eftirspurn eftir 

slíkum samning. Ástæðan gæti verið sú að samtök eins og Rauði krossinn kom á fundi á 

vegum Vinnumálastofnunar og kynnti starfsemi sína og fengu þar með marga 

sjálfboðaliða inn í samtökin en einnig var vinsælt að gerast sjálfboðaliði hjá 

íþróttafélögum, hjálparsveitum og umhverfissamböndum (Vinnumálastofnun, munnleg 

heimild frá ráðgjafa, 22. apríl 2014). 

8.3 Sjálfboðaliði á krepputíma 

Er fólk viljugra að gefa vinnu sína þegar efnahagsástand í landi er slæmt? Hvaða ástæður 

eru fyrir því? Fólk sem ekki er í vinnu er bent á að gerast sjálfboðaliðar, bæði hefur það 

góð áhrif á sjálfsímynd auk þess sem það getur litið vel út á ferilskrá. 

Sjálfboðaliðageirinn (e. voluntary sector) er líklegast sá sem eini nýtur góðs af 

niðursveiflu efnahagslífsins þar sem sífellt fleiri skráðu sig í sjálfboðastarf á 

kreppuárunum samkvæmt rannsóknum. Hættan er þó að fyrirtæki freistist til að taka 

inn sjálfboðaliða í áður launuð störf og segi á móti upp starfsfólki sem þáði laun vegna 

starfanna (Fritz, e.d.). Er það siðferðislega rétt? Og virkar það?  

Til eru fyrirtæki í Bandaríkjunum, sem ekki eru rekin í ágóðaskyni, sem notast við 

sjálfboðaliða í hinum ýmsu störfum svo sem móttökustörfum. Það er í lagi svo fremi sem 

fólki sé ekki sagt upp störfum og sjálfboðaliði fenginn í starfið. En það gæti hleypt illu 

blóði í aðra starfsmenn innan fyrirtækisins. Þeir fara kannski að óttast um eigin stöðu og 

eru síður fúsir til að vinna með sjálfboðaliðum af ótta við að sjálfboðaliðarnir taki af 

þeim störfin. Svo túlka má að það sé engum til góðs að skera niður kostnað með því að 

reka starfsmenn til þess eins að fá sjálfboðaliða í störfin í þeirra stað (Fritz, e.d.). 

8.4 Hamingja 

Atvinnuleysi getur haft mikil áhrif á hamingju einstaklinga. Við sem manneskjur þurfum 

á því að halda að okkur líði eins og við séum að leggja eitthvað af mörkunum til 

samfélagsins. Þannig má segja að vinnan skapi ekki einungis laun heldur líka 

viðbótartilgang með lífinu. Þess vegna er atvinnuleysi mikil hörmung: það minnkar 

innkomu til heimilisins en minnkar jafnframt hamingju fólks því það að vera atvinnulaus 

hefur áhrif á sjálfstraustið og félagsleg sambönd sem myndast í vinnu. Þegar fólk missir 

vinnuna hefur launatapið minni áhrif á hamingjuna heldur en það að hafa misst vinnuna. 

Hagfræðingar horfa yfirleitt fram hjá þessu og sumir hagfræðingar vilja meina að aukinn 

frítími sé ábati þess að vera atvinnulaus. Jafnvel þótt að fólk sé í vinnu óttast það 

atvinnuleysi og þegar atvinnuleysi eykst í þjóðfélaginu hefur það mikil áhrif á hamingju 

allra, líka þeirra sem eru með vinnu (Layard, 2005). 

Mörg þúsund sjálfboðaliðar hafa fundið hamingju með því að taka þátt í 

sjálfboðastarfi stórra íþróttaviðburða eins og á Ólympíuleikum. 

9 Mikilvægi sjálfboðaliða á stórum íþróttaviðburðum 

Einn af stærstu íþróttaviðburðum heims eru Ólympíuleikarnir sem skiptast í vetrarleika 

og sumarleika. Hvorir leikar um sig eru haldnir á fjögurra ára fresti. Til að þeir gangi upp 

þarf fjöldan allan af sjálfboðaliðum eins og komið hefur í ljós en nánar verður fjallað um 

það í eftirfarandi kafla. Einnig verður komið inn á Smáþjóðaleikana sem haldnir verða á 

Íslandi árið 2015. 

9.1 Ólympíuleikar 

Sjálfboðaliðar hafa verið ómissandi hluti af velgengni Ólympíuleikanna síðan þeir voru 

fyrst fengnir til að aðstoða á leikunum í London árið 1948 (The Olympic Movement, 

2012). Þeir eru ólaunaðar hetjur sem taka með sér heim ómetanlegar minningar (The 

Independent, 2012). Oftast eru flestir sjálfboðaliðar frá því landi sem heldur leikana 

hverju sinni en þó geta einstaklingar annarra landa sótt um að gerast sjálfboðaliðar á 

leikunum. 

Árið 2008 voru sumarólympíuleikarnir haldnir í Beijing í Kína. Fyrir þá voru meira en 

milljón einstaklingar sem sóttu um að fá að gerast sjálfboðaliðar á leikunum. Um 500 

þúsund umsækjendur fengu starfið en við valið var horft til þess að einstaklingurinn væri 

enskumælandi. Um 70 þúsund manns aðstoðuðu við uppsetningu á leikunum, á meðan 

30 þúsund aðstoðuðu við Ólympíumót fatlaðra. Þeir fjögurhundruð þúsund aðilar sem 

út af stóðu unnu við upplýsingasetur sem staðsett voru víðs vegar um borgina (Sochi 

2014, e.d.). 

Vetrarólympíuleikarnir 2010 voru haldnir í Vancouver í Kanada. Þar voru rúmlega 29 

þúsund sjálfboðaliðar valdir af um það bil 60 þúsund umsækjendum. Umsækjendur voru 

alls staðar að úr heiminum en umsóknir bárust frá 140 löndum. Þeir aðilar sem bjuggu í 

nálægð við Vancouver voru líklegri til að vera teknir inn þar sem ómögulegt var að 

útvega öllum sjálfboðaliðum húsnæði (Sochi 2014, e.d.). 

Fyrir Ólympíuleikana í London sumarið 2012 bárust rúmlega 240 þúsund umsóknir en 

það voru 70 þúsund aðilar sem valdir voru til að aðstoða við leikana. Þessir aðilar sinntu 

fjölbreyttum störfum allt frá því að bjóða gesti velkomna á leikana yfir í að flytja 

keppendur á milli svæða (The Olympic Movement, 2012). Sjálfboðaliðarnir unnu samtals 

átta milljón klukkustundir á leikunum árið 2012 (The Independent. 2012). Því má segja 

að án sjálfboðaliðanna hefðu leikarnir ekki orðið að veruleika. 

Vetrarólympíuleikarnir árið 2014 voru haldnir í Sochi í Rússlandi dagana 7.-23. 

febrúar. Það var í fyrsta skipti sem Rússland var gestgjafi Vetrarólympíuleikanna. 25 

þúsund sjálfboðaliðar voru þar að störfum. Flestir þeirra voru frá Rússlandi en auk þess 

voru sjálfboðaliðar frá 66 öðrum löndum. Á meðan á leikunum stóð fengu 

sjálfboðaliðarnir allt sem til þurfti til að gera upplifun leikanna sem besta en það innifól 

húsnæði, máltíðir og fjölda mismunandi uppákoma sem spannaði allt frá námskeiðum til 

tónleika (Sochi 2014, 2014).  

Næstu ólympíuleikar sem haldnir verða eru sumarleikar sem munu fara fram í Rio de 

Janeiro í Brasilíu árið 2016 og er undirbúningur í fullum gangi. Áætlað er að um 70 

þúsund sjálfboðaliðar muni taka þátt í að gera leikana að veruleika. Þetta verður í fyrsta 

skipti sem Ólympíuleikar fara fram í Suður Ameríku (Rio 2016, e.d.). 

9.2 Smáþjóðaleikar 

Games of the Small States of Europe (GSSE) eða Smáþjóðaleikar eins og þeir eru kallaðir 

á íslensku eru eins og nafnið gefur til kynna íþróttakeppni smáþjóða innan Evrópu. 

Ákveðið var árið 1984 að þjóðir með íbúatölu undir einni milljón ættu þátttökurétt að 

leikunum. Í dag eru þessar þjóðir orðnar níu en þær eru: Andorra, Kýpur, Ísland, 

Liechtenstein, Lúxemborg, Matla, Mónakó, San Marínó og Svartfjallaland. Kýpur er eina 

landið sem er komið með íbúatölu yfir eina milljón en var það ekki þegar skilyrðin voru 

sett. Svartfjallaland tók fyrst þátt í leikunum árið 2011 en hin löndin hafa verið með frá 

upphafi þar sem leikarnir voru haldnir í San Marínó árið 1985. Síðan þá hafa leikarnir 

farið fram á tveggja ára fresti. Árið 1997 voru þeir haldnir á Íslandi en næstu leikar fara 

fram árið 2015 og þá er röðin aftur komin að Íslandi (ÍSÍ, e.d.-a). 

Umfang leikanna hefur aukist í gegnum árin. Þátttakendum hefur farið stöðugt 

fjölgandi en í dag eru þátttakendur ásamt fylgdarliði um þúsund manns (ÍSÍ, e.d.-a). 

Keppt er í ellefu íþróttagreinum en misjafnt er eftir hverjum leikum í hvaða greinum er 

keppt. 

Á Smáþjóðaleikunum sem haldnir verða á Íslandi í júní á næsta ári verður keppt í 

eftirfarandi greinum: Frjálsum íþróttum, körfuknattleik, golfi, áhaldafimleikum, júdó, 

skotfimi, sundi, borðtennis, tennis, blaki og strandblaki. Allar þessar íþróttagreinar fara 

fram í mannvirkjum sem staðsett eru í Laugardalnum fyrir utan golfkeppnina sem fer 

fram á Korpuvelli í Grafarvogi, skotfimikeppnina sem fer fram í íþróttahúsi ÍFR í Hátúni 

og á skotsvæði Skotfélags Reykjavíkur í Álfsnesi og tenniskeppnina sem fer fram í 

Tennishöll Kópavogs. Þetta er í fyrsta skipti sem keppt verður í golfi á 

Smáþjóðaleikunum (Iceland 2015, e.d.-b). 

Eins og á flestum stórum íþróttaviðburðum þarf mikinn fjölda fólks í fjölbreytt 

verkefni. Áætlað er að rúmlega þúsund sjálfboðaliða þurfi til að manna öll verkefni 

tengd leikunum (Óskar Örn Guðbrandsson, munnleg heimild, 16. apríl 2014). 

Tafla 5. Flokkun sjálfboðaliða og verkefni. Heimild: Óskar Örn Guðbrandsson, munnleg heimild, 16. apríl 
2014. 

Flokkur Verkefni Áætlaður fjöldi 

Veisluþjónusta Stýring/leiðsögn 

Uppsetning, frágangur 

Þrif, uppvask 

Þjónusta 

Matarpakkar 

52 

Athöfn Setningarathöfn 

Lokahátíð 

Verðlaunaafhendingar 

93 

Fjölmiðlar Þjónusta 

Keppnisstaðir 

Hótel 

15 

Fylgdarmenn Aðstoðarfólk liða 

Forsetar/framkvæmdastjórar 

IOC/EOC 

45 

Upplýsingamiðstöðvar Hótel 

Flugvöllur 

Keppnisstaðir 

Almenningur 

Höfuðstöðvar 

Minjagripir 

83 

Samgönguþjónusta Umferðastjórnun 

Bílastæðaverðir 

Bílstjórar 

130 

Höfuðstöðvar Skráningaskírteini 

Merkingar 

Pökkun gagna 

Dreifing fatnaðar 

Vörustjórnun og flutningur 

Myndataka 

Tækniþjónusta 

Kynningamál 

Almenn þjónusta 

55 

Skipulag íþróttagreina Öll verkefni einstakra greina 685 

Læknamiðstöð Almenn þjónusta 

Neyðarþjónusta 

Lyfjaprófun 

80 

Samtals  1.238 

Í töflu 5 má sjá hvernig flokkun sjálfboðaliða mun koma til með að skiptast og hvaða 

verkefni hver flokkur sinnir. Áætlaður fjöldi sjálfboðaliða er í dálki þrjú lengst til hægri en 

tekið skal fram að þessar tölur eru gróft mat skipulagsnefndar leikanna. Fjöldi 

sjálfboðaliða mun líklegast enda með því að vera um þúsund sem þýðir að eftir á að 

skera niður í sumum flokkum. Stærsti flokkurinn snýr að íþróttagreinunum sjálfum þar 

sem töluvert umstang er í kringum hverja grein. Fyrir hverja grein þarf til dæmis 

dómara, aðila í tímatökur og margt fleira en aðalatriðið er kannski að skipuleggja og 

setja allt upp fyrir hverja grein fyrir sig og halda utan um úrslit og annað slíkt (Óskar Örn 

Guðbrandsson, munnleg heimild, 16. apríl 2014). 

Óhætt er að segja að auðveldara sé að fá sjálfboðaliða í störf á stórum leikum eins og 

til dæmis fyrir Ólympíuleikana heldur en svona litla leika eins og Smáþjóðaleikarnir eru. 

Opnað verður fyrir skráningu sjálfboðaliða á heimasíðu leikanna, (www.iceland2015.is), í 

maí eða júní en áætlað er að lokað verði fyrir skráningu í janúar 2015 (Óskar Örn 

Guðbrandsson, munnleg heimild, 16. apríl 2014). Ábyrgðaraðili leikanna er Íþrótta- og 

Ólympíusamband Íslands sem er í samstarfi við Sérsambönd ÍSÍ, Mennta- og 

menningarmálaráðuneytið, Reykjavíkurborg og Íþróttabandalag Reykjavíkur og má því 

gera ráð fyrir að þessir aðilar taki þátt í að útvega sjálfboðaliða (Iceland 2015, e.d.-a). Til 

að mynda munu sérsambönd þeirra greina sem taka þátt í leikunum líklegast reyna að 

sækja í sitt fólk það er að segja reyna að fá sjálfboðaliða sem eru á þeirra snærum til að 

bjóða fram aðstoð sína þar sem miklu skiptir að hafa áður þjálfað fólk til taks. Þeir 

sjálfboðaliðar munu að öllum líkindum vera fengnir til að sinna stærsta flokknum þar 

sem reynsla þeirra mun nýtast best. Eftir að búið hefur verið að manna öll þau verkefni 

sem til þarf svo að leikarnir gangi snurðulaust fyrir sig hefst þjálfun sjálfboðaliða svo allir 

séu betur í stakk búnir til að takast á við þetta verkefni sem fer formlega í gang á 

setningarhátíð leikanna í Laugardalshöll þann 1. júní 2015 (Óskar Örn Guðbrandsson, 

munnleg heimild, 16. apríl 2014). 

 

 

 

 

http://www.iceland2015.is/

10 Gögn 

Þó svo að sjálfboðastarfið innan íþróttahreyfingarinnar á Íslandi sé gífurlega mikilvægt 

er engin stofnun sem heldur utan um gögn varðandi fjölda sjálfboðaliða milli ára eins og 

fram hefur komið. Fyrir stuttu opnaði ÍSÍ sjálfboðaliðavef á heimasvæði sínu þar sem 

sjálfboðaliðar geta skráð inn og fylgst með vinnu sinni og tíma. Þar sem þessi vefur er 

svo nýr er hann ekki talinn verða marktækur fyrr en eftir nokkur ár, því þurfti aðallega 

að styðjast við töluleg gögn erlendis frá við smíði þessarar ritgerðar. 

Helstu gögnin sem notuð voru eru af bandarísku síðunni Bureau of Labor Statistics. 

Gögn þessi eru fengin með Current Population Survey (CPS). CPS er mánaðarleg könnun 

sem tekin er af um það bil 60.000 bandarískum heimilum. Könnunin spyr um stöðu á 

vinnumarkaði hvers aðila heimilisins sem er 16 ára eða eldri (Bureau of Labor Statistics, 

e.d.). 

Tekin voru saman gögn um sjálfboðaliða í Bandaríkjunum hvert ár fyrir sig frá 2002-

2013, lengra aftur var ekki hægt að fara þar sem byrjað var að taka þessar tölur saman 

árið 2002. Í gögnum sem notast var við komu fram hin ýmsu sjálfboðastörf eins og við 

kirkjustörf, menntamála- og ungmennastörf, spítala- og heilsustörf og fleira (Bureau of 

Labor Statistics, e.d.). Aðallega verður fjallað um flokkinn þar sem íþróttir, áhugamál, 

menningarmál og listir komu fyrir sem verður hér eftir kallaður íþróttageirinn. Gögnin 

voru unnin fyrir hvert ár fyrir sig, sett upp í excel þar sem unnið var nánar úr þeim. Til að 

finna atvinnuleysisstig í Bandaríkjunum þessi sömu ár var notast við heimasíðuna 

Statista en hún sýnir meðaltal atvinnuleysis árin 2002-2013 (Statista, 2014). 

10.1 Úrvinnsla gagna og niðurstöður 

Þegar skoðaður er fjöldi karla og kvenna í sjálfboðastarfi innan íþróttageirans í 

Bandaríkjunum er ekki ýkja mikill munur þar á. 

Mynd 2. Fjöldi sjálfboðaliða í íþróttageiranum eftir kyni borið saman við meðalatvinnuleysisstig. 
Heimild: Bureau of Labor Statistics, e.d. og Statista, 2014. 

Eins og sjá má á mynd 2 hefur fjöldi karla og kvenna sem taka þátt í sjálfboðastarfi 

verið svipaður frá árunum 2002-2013. Sterk jákvæð fylgni er þarna á milli eða fylgni upp 

á 0,74 þar sem 1 er fullkomin jákvæð fylgni og -1 er fullkomin neikvæð fylgni. Á 

myndinni er líka að finna meðalatvinnuleysi fyrir sama tímabil til samanburðar. Árið 

2003 fjölgaði karlkyns sjálfboðaliðum úr rúm 1.200 þúsund árið 2002 í tæp 1.500 

þúsund. Konum í sjálfboðastarfi fjölgaði einnig árið 2003 en ekki í jafn miklum mæli. Á 

árunum 2004 og 2005 fór sjálfboðaliðum fækkandi hjá báðum kynjum en náði þó ekki 

lágmarki fyrr en árið 2008 en þá voru karlkyns sjálfboðaliðar komnir niður í 998 þúsund 

og konurnar í 995 þúsund. Svo virðist sem sjálfboðaliðum hafi fjölgað árið 2009 en 

fækkað aftur árið 2010. Eftir árið 2010 hefur sjálfboðaliðum farið fjölgandi á ný þó með 

undantekningu árið 2012 þegar körlum í sjálfboðastarfi fækkaði úr 1.340 þúsund í 1.226 

þúsund. 

Þegar skoðaðar eru tölur um fjölda atvinnulausra í Bandaríkjunum og þær bornar 

saman við fjölda atvinnulausra aðila sem taka þátt í sjálfboðastarfi koma áhugaverðar 

niðurstöður í ljós. 

Mynd 3. Meðafjöldi atvinnulausra einstaklinga tímabilin 2004-2007 og 2008-2011. Heimild: Bureau of 
Labor Statistics, e.d. 

Tekin voru saman tvö tímabil eða árin 2004-2007 og 2008-2011 eins og sjá má á 

mynd 3 en hún sýnir meðalfjölda atvinnulausra einstaklinga á vinnumarkaði. 

Atvinnulausum fjölgaði úr 7,47 milljón manns að meðaltali tímabilið 2004-2007 í 13,47 

milljón manns tímabilið 2008-2011, sem er töluverð fjölgun. Á næstu mynd er að finna 

meðalfjölda atvinnulausra sjálfboðaliða fyrir sömu tímabil sem taka þátt í starfi innan 

íþróttageirans. 

 

Mynd 4. Meðafjöldi atvinnulausra einstaklinga í sjálfboðastarfi innan íþróttageirans tímabilin 2004-
2007 og 2008-2011. Heimild: Bureau of Labor Statistics, e.d. 

Mikil aukning var á fjölda atvinnulausra einstaklinga í sjálfboðastarfi innan 

íþróttageirans eftir kreppuna sem hófst árið 2008 eins og sjá má á mynd 4. Meðaltal 

þeirra fór úr því að vera 47,5 þúsund manns tímabilið 2004-2007 í 97,5 þúsund manns 

tímabilið 2008-2011. 

 

Mynd 5. Hlutfallsleg aukning atvinnulausra á vinnumarkaði og atvinnulausra sjálfboðaliða innan 
íþróttageirans. Heimild: Bureau of Labor Statistics, e.d. 

Á mynd 5 er hægt að sjá betur hlutfallslega aukningu atvinnulausra á vinnumarkaði 

sem og hlutfallslega aukningu atvinnulausra sjálfboðaliða innan íþróttageirans. Á meðan 

almennt atvinnuleysi jókst hlutfallslega um 80,3% milli tímabilanna 2004-2007 og 2008-

2011 fjölgaði atvinnulausum sem tóku þátt í sjálfboðastarfi hlutfallslega enn meira milli 

tímabila eða um 105,3%. Töluverður munur er þar á milli eða tæp 25%. 

 

Mynd 6. Hlutfall sjálfboðaliða innan íþróttageirans af heildarfjölda sjálfboðaliða. Heimild: Bureau of 
Labor Statistics, e.d. 

Mynd 6 sýnir hvernig hlutfall sjálfboðaliða innan íþróttageirans breytist eftir árum 

skoðað út frá stöðu atvinnu. Gögnunum var stillt upp þannig að ár hvert voru 

sjálfboðaliðar flokkaðir eftir hvers konar samtökum unnið var fyrir og samtalan því 100% 

úr öllum samtökum. Tölurnar á mynd 6 tákna því hlutfall þátttakenda innan 

íþróttageirans af heildarfjölda flokkanna. Þátttaka atvinnulausra í sjálfboðastarfi virðist 

hafa farið lækkandi frá árinu 2002 og allt til ársins 2005 en þess má geta að árin 2002-

2003 kom upp svokölluð „mini-kreppa“ í Bandaríkjunum. Árið 2006 varð smá aukning 

sjálfboðaliða innan íþróttageirans en þeim fækkaði aftur árið 2007. Hlutfall 

atvinnulausra sjálfboðaliða innan íþróttageirans rauk svo upp árin 2008 og 2009 sem 

gefur til kynna að kreppan hafi haft augljós áhrif þar á. Atvinnulausum sjálfboðaliðum 

fækkaði talsvert árið 2010 og fjöldi sjálfboðaliða hefur farið rokkandi síðan. Áhugavert 

er að sjá að þátttaka einstaklinga í fullri vinnu var meiri en atvinnulausra. 

11 Rannsókn - Áhrif kreppunnar á sjálfboðaliða 

Samtökin Volunteer Now í Norður Írlandi lögðu fram fjórar kannanir á árunum 2009 - 

2011 með það að markmiði að athuga hvort kreppan hefði haft einhver áhrif á framboð 

sjálfboðaliða á þeim tíma. Kannanirnar voru sendar á aðildarfélög samtakanna 

Volunteer Development Agency (sem seinna sameinaðist við Volunteer Now). 

Skýrslurnar sýna að efnahagsleg niðursveifla og niðurskurðir hafa haft mismunandi áhrif 

á fjölda sjálfboðaliða á hverjum tíma en í heildina litið fjölgaði umsækjendum á 

tímabilinu. Atvinnulausir einstaklingar höfðu stigið fram í auknum mæli og sótt um að 

gerast sjálfboðaliðar. Ekki er hægt að alhæfa að niðurstöður úr þessum fjórum 

könnunum eigi við um alla meðlimi Volunteer Now eða allar stofnanir í Norður Írlandi 

sem hafa eitthvað með sjálfboðaliða að gera en þær veita þó ákveðna innsýn í áhrif 

kreppunnar og hver samfélagslegur niðurskurður var innan nokkurra stofnana 

(Volunteer Now, 2012). 

Farið verður yfir niðurstöður þessara fjögurra kannana í næstu undirköflum. 

11.1 Niðurstöður úr fyrstu skýrslu 

Könnunin var gerð til að athuga áhrif kreppunnar á fjölda umsækjanda til sjálfboðastarfa 

innan nokkurra stofnana fyrir tímabilið janúar til mars 2009. Niðurstöðurnar gefa ágæta 

mynd af fyrstu áhrifum kreppunnar á sjálfboðastarf. Af þeim stofnunum sem svöruðu 

könnuninni voru 36% sem tóku eftir aukningu í fjölda umsækjenda til sjálfboðastarfa og 

af þeim voru 27% sem sögðu aukninguna hafa verið á bilinu 26-50%. Helstu ástæður 

aukninga í umsóknum voru helst taldar vera sjálfboðaliðaherferðir sem sumar af 

stofnunum fóru í á þessum tíma (55%) en einnig töldu svarendur ástæðuna vera að 

einstaklingar sóttust eftir því að auka starfshæfni sína (50%) (Volunteer Development 

Agency, 2009). 

Næstum tveir þriðju hlutar af þeim stofnunum sem tóku eftir fækkun í umsóknum 

töldu ástæðuna vera að fólk hefði minni tíma til að vinna sjálfboðastarf (64%), væri að 

vinna lengri vinnutíma eða þyrfti að hugsa um börnin sín. 43% svöruðu því til að fækkun 

umsækjenda í sjálfboðastörf væri vegna þess að ekki var nóg af starfsmönnum til að 

hafa umsjón með sjálfboðaliðunum. Í könnuninni var ekki spurt um hvort þeir sem 

sóttust eftir að sinna sjálfboðastarfi væru atvinnulausir einstaklingar (Volunteer 

Development Agency, 2009). 

11.2 Niðurstöður úr annarri skýrslu  

Næsta könnun sem send var á stofnanirnar í febrúar 2010 var gerð til að kanna 

breytingu í fjölda umsókna sjálfboðaliða fyrir tímabilið október til desember 2009. 

Niðurstöður hennar sýndu að 50% svarenda sögðust sjá aukningu í fjölda umsækjenda. 

Algengast ástæðan sem gefin var fyrir aukningu var sú að fólk leitaðist eftir því að auka 

starfshæfni sína (74%) en sú tala hækkaði frá fyrri könnun. Í þessari könnun var spurt 

hvort svarendur hefðu tekið eftir aukningu í umsóknum atvinnulausra og voru 39% sem 

svöruðu því játandi. Aukningin var á bilinu 1-75% sem gefur til kynna að kreppan hafi 

haft þau áhrif að atvinnulausum einstaklingum fjölgaði í sjálfboðastarfi (Volunteer Now, 

2010). 

Af þeim 13% sem svöruðu að umsóknum um sjálfboðastörf hefði fækkað töldu allir 

(100%) að fækkunin væri á milli 1-25%. Helsta ástæðan fyrir fækkun umsókna var í 

báðum könnunum vegna þess að fólk hafði minni tíma til að sinna slíkum störfum en í 

seinni voru 29% sem sögðu það vera vegna þess að stofnun þeirra hefði endurútdeilt 

fjármagni frá sjálfboðastarfinu til annarra nota og 29% sögðust ekki vera að taka inn 

sjálfboðaliða. Spurt var hvort svarendur væru sammála ákveðnum staðhæfingum 

varðandi aukningu atvinnulausra í sjálfboðastörf. Meirihluti svarenda eða um 72% þeirra 

voru sammála um að með því að virkja fleiri atvinnulausa einstaklinga til sjálfboðastarfa 

opnaðist tækifæri til að koma inn með nýja þekkingu í samtökin. Einnig voru 72% 

sammála um að þetta væri tækifæri til nýta alla þá þekkingu sem væru í boði í 

samfélaginu. 44% svarenda töluðu um að erfitt yrði að halda í atvinnulausa einstaklinga 

þar sem þeir myndu hætta ef launuð vinna byðist, 39% sögðu að takmarkaður fjöldi 

stjórnenda gætu séð um þessa sjálfboðaliða og 33% vildu meina að erfitt væri að útvega 

þeim verkefni við hæfi svo sem sveigjanleg verkefni og verkefni til skamms tíma 

(Volunteer Now, 2010). 

11.3 Niðurstöður úr þriðju skýrslu 

Þriðja könnunin var lögð fyrir í nóvember 2010 en hún var gerð til að athuga breytingar í 

sjálfboðastarfi á tímabilinu apríl til september árið 2010. Enn voru einhverjar stofnanir 

(44%) sem sáu aukningu í fjölda umsókna til sjálfboðastarfa. Það sem var áhugavert við 

þessa könnun var að þær stofnanir sem ekki sáu aukningu í umsóknum gáfu upp þá 

ástæðu að fólk væri einfaldlega hætt að bjóða sig fram í slík störf (83%) en var það í 

fyrsta sinn sem þessi ástæða var nefnd. Svarendur sögðust þó ennþá vera að sjá fjölgun í 

umsóknum atvinnulausra eða 44% (Volunteer Now, 2010). 

Rétt rúmlega helmingur svarenda (54%) töldu að sérstaka færni þyrfti til þess að taka 

atvinnulausa inn sem sjálfboðaliða en 31% voru ekki sammála þeirri staðhæfingu. Einnig 

var spurt hvort stofnanir hefðu upplifað niðurskurð sem hafði bein áhrif á 

sjálfboðastarfsemi þeirra. Helmingur svarenda sögðust ekki hafa fundið fyrir því, hinn 

helmingurinn sagðist annað hvort hafa upplifað beinan niðurskurð til starfsins (19%) eða 

almennan niðurskurð sem hafði síðan áhrif á sjálfboðastarfið vegna endurútdeilingar 

fjármagns (30%). Svarendur fengu þá spurningu hvort kreppan og niðurskurður í 

samélaginu hefði leitt til þess að sjálfboðaliðar þeirra hefðu fengið verkefni eða hlutverk 

sem áður voru í höndum launaðra starfsmanna. Mikill meirihluti sagði svo ekki vera eða 

80% svarenda en 20% sögðu að það hefði komið fyrir (Volunteer Now, 2010). 

11.4 Niðurstöður úr fjórðu skýrslu  

Fjórða og síðasta könnunin var gerð í desember 2011 og spannaði tímabilið apríl til 

september sama ár. Af þeim sem svöruðu voru 40% sem sögðust sjá fram á 

áframhaldandi aukningu í umsóknum hjá atvinnulausum einstaklingum. Rúm 31% 

svarenda sögðust hafa hætt að taka inn sjálfboðaliða vegna skorts á fjármagni til að 

halda úti starfinu en sú ástæða hafði ekki verið gefin áður (Volunteer Now, 2012). 

Könnun þessi innihélt að auki spurningu til stofnananna varðandi það hvar 

atvinnulausir einstaklingar höfðu heyrt af möguleikanum að gerast sjálfboðaliðar. Flestir 

höfðu heyrt af því í gegnum annað fólk eða rétt rúm 34%, 28% í gegnum auglýsingar en 

aðeins 4,8% í gegnum vinnumálastofnun (e. Jobs and Benefits Office). Færri stofnanir 

voru nú farnar að láta sjálfboðaliðum í té verkefni sem áður voru í höndum launaðra 

starfsmanna það er fækkun úr 20% í aðeins 12%. Algengustu ástæðurnar sem gefnar 

voru árin 2010 og 2011 fyrir fækkun umsókna var að fólk var hætt að bjóða sig fram til 

sjálfboðastarfa. Árið 2011 voru 31,2% svarenda sem sögðust hafa hætt að taka inn 

sjálfboðaliða vegna þess að þeir höfðu ekki fjármagn til að halda uppi starfinu en það 

svar kom ekki upp í könnuninni sem gerð var 2010 (Volunteer Now, 2012). 

12 Rannsókn - Sjálfboðastarf og auknar tekjur 

Gerð var rannsókn við Háskólann í Ottawa í Kanada þar sem könnuð var sú tilgáta að 

tekjur einstaklinga aukist við það að stunda sjálfboðastarf. Niðurstöður rannsóknarinnar 

bentu til þess að sjálfboðastarf getur aðstoðað einstakling við að afla sér 

markaðshæfileika og myndað viðskiptasambönd sem vinnuveitandi gæti hagnast á. 

Rannsakendur komust að því að tekjur einstaklings sem stundar sjálfboðastarf eru að 

meðaltali 7% hærri en þeirra sem ekki stunda það (Day og Devlin, 1998). En af hverju 

stunda þá ekki allir sjálfboðastarf? Jú vegna þess að það getur verið tímafrekt. Ekki eru 

allir tilbúnir til þess að eyða frístundum sínum í að hjálpa öðrum.  

Hagfræðingar hafa beint athygli sinni að ástæðum þess að einstaklingur velur að taka 

þátt í sjálfboðastarfi. Flestir þeirra einblína á að óeigingirni eða fjárfesting sé helsta 

skýringin en svo eru aðrir hagfræðingar sem telja aðrar ástæður liggja að baki. Skrifað 

hefur verið um að sjálfboðastarf hafi jákvæð áhrif á geðheilsu fólks vegna félagslegra 

samskipta (Wilson og Musick, 2003).  

Ein helst ástæða þess að einstaklingar gerist sjálfboðaliði samkvæmt niðurstöður 

rannsóknarinnar í kaflanum hér á undan var að fólk leitast eftir því að auka starfshæfni 

sína. Í næsta kafla verður fjallað um rannsókn sem athugaði hvort þátttaka 

atvinnulausra einstaklinga í sjálfboðastarfi gæti leitt til atvinnu. 

13 Rannsókn - Sjálfboðastarf leiðir til atvinnu 

Coproration for National and Community Service (CNCS) gerði rannsókn árið 2013 sem 

ber heitið Volunteering as a Pathway to Employment: Does Volunteering Increase Odds 

of Finding a Job for the Out of Work. Þessi bandaríska rannsókn fjallar um, eins og nafnið 

gefur til kynna, hvort það að taka þátt í sjálfboðastarfi auki líkur atvinnulausra við að 

finna starf (Spera, Ghertner, Nerino og DiTomasso, 2013). 

Gögnin sem notuð voru við gerð rannsóknarinnar voru frá Current Population Survey 

árin 2002-2003 og 2011-2012. Úrtakið var einstaklingar 16 ára og eldri sem voru annað 

hvort atvinnulausir eða utan vinnuafls sem höfðu áhuga á að vinna. Heildarúrtakið var 

70.535 manns. Útkoman var sú að eftir að búið var að stilla fyrir lýðfræðilegum breytum 

voru líkurnar á að atvinnulaus einstaklingur fengi vinnu 27% hærri ef stundað var 

sjálfboðastarf, sem var tölfræðilega marktækt miðaða við 99,9% öryggisbil. Sambandið 

milli sjálfboðastarfs og atvinnu hafði mest áhrif á einstaklinga án stúdentsprófs eða 

jafngilda menntun (51% aukning á líkum) og á einstaklinga sem bjuggu á dreifbýlum 

svæðum (55% aukning á líkum). Sambandið milli sjálfboðastarfs og atvinnu var í 

jafnvægi þegar kom að kyni, kynþætti, aldri, tíma og atvinnuleysi. Niðurstöður þessarar 

rannsóknar benda til þess að tölfræðilega marktækt og stöðugt samband var á milli 

sjálfboðastarfs og möguleika á að finna starf. Í heildina litið var sambandið stöðugt yfir 

þau ár sem rannsóknin var gerð og við mismunandi atvinnuleysisstig, sem gefur til kynna 

að án tillits til efnahagsástands munu þeir sem stunda sjálfboðastarf og eru án vinnu 

standa betur að vígi í leit að atvinnu (Spera o.fl., 2013).  

Mynd 7. Hvernig sjálfboðastarf getur leitt til atvinnu. Heimild: Spera o.fl., 2013. 

Eins og sjá má á mynd 7, sem tekin var og þýdd af heimasíðu CNCS, getur þátttaka í 

sjálfboðastarfi verið góð leið fyrir atvinnulausa til að stækka tengslanet sitt og þannig 

auka atvinnumöguleika sína (Spera o.fl., 2013). Fjölmiðlar í Bandaríkjunum voru meira 

að segja farnir að hvetja atvinnulausa einstaklinga til að taka þátt í sjálfboðastarfi af 

einhverju tagi og töldu það góða leið til að auka atvinnumöguleika. Besta leiðin til þess 

væri að bjóða fram aðstoð sína við eitthvað tengt því sem einstaklingurinn hefur áhuga 

á að vinna við í framtíðinni þar sem hæfileikarnir kæmu að góðum notum. Reynsluna 

sem fengist af sjálfboðastarfi væri síðan hægt að setja á ferilskránna og jafnvel segja frá í 

atvinnuviðtali. Það myndi senda visst merki til atvinnuveitanda um að einstaklingur væri 

áhugasamur og drifinn, sem gæfi honum meiri möguleika á að fá vinnuna. Eins er gott 

að vera í sjálfboðastarfi meðal fólks sem vinnur við ákveðna grein því það getur síðan 

notað tengslanet sitt til að koma aðilanum á framfæri við aðra innan sömu greinar (ABC 

News, 2009). Oft er það þannig að aðilar frétta af lausu starfi í gegnum aðra og eins 

frétta vinnuveitendur af mögulegum starfskrafti. 

14 Lokaorð 

Tilgangur þessarar ritgerðar var að svara þeirri spurningu hvort efnahagsástand hafi 

einhver áhrif á framboð sjálfboðaliða innan íþróttageirans. 

Allt bendir til þess að niðursveifla í efnahagslífinu hafi jákvæð áhrif á framboð 

sjálfboðaliða, það er að fleiri einstaklingar hafi tekiði þátt í sjálfboðastörfum þegar 

efnahagsástandið var hvað verst (árin 2008-2009). Atvinnulausir einstaklingar hafa þar 

að auki stigið fram í auknum mæli til að gerast sjálfboðaliðar. 

Þegar tekið er saman allt það jákvæða sem fræðimenn hafa bent á að fylgi þátttöku í 

sjálfboðastarfi er erfitt að finna ástæður fyrir því af hverju atvinnulausir einstaklingar 

ættu ekki að gerast sjálfboðaliðar þegar efnahagsástandið er slæmt. Rannsóknir hafa 

sýnt fram á að einstaklingur sem er atvinnulaus og tekur þátt í sjálfboðastarfi er líklegri 

til að fá launað starf en atvinnulaus einstaklingur sem sinnir ekki sjálfboðastarfi. 

Rannsóknir hafa einnig sýnt fram á að tekjur einstaklinga aukast við þátttöku í 

sjálfboðastarfi, að þátttakan hafi jákvæð áhrif á geðheilsu, félagsleg tengsl myndist í 

slíku starfi ásamt fleiru. 

Samkvæmt bandarísku gögnunum sem unnið var úr rauk hlutfall atvinnulausra 

sjálfboðaliða innan íþróttageirans upp árin 2008 og 2009. Fyrstu viðbrögð eru því að 

segja að auðvitað fjölgar sjálfboðaliðum þegar atvinnuleysi er hátt en það er margt 

annað sem spilar inn í og taka þarf tillits til ýmissa annarra atriða. 

Í niðurstöðum rannsóknarinnar sem gerð var í Norður Írlandi kom til dæmis í ljós að 

margar stofnanir hættu að taka inn sjálfboðaliða þar sem niðurskurður í starfi leiddi til 

þess að fækka þurfti sjálfboðaliðum eða sjálfboðastarfinu hætt. Því er ekki allsstaðar 

hlaupið að því að gerast sjálfboðaliði þegar niðursveifla er í efnahagslífinu. 

